ქართული პრესის მონიტორინგი

სარჩევი: 

- 3 -რეზონანსი


- 3 -ხუხაშვილი: კვირიკაშვილი სისტემურად დასრულებულია და ეს როდის გაფორმდება, უკვე ტექნიკის საკითხია (რეზონანსი)


- 4 -სპეცოპერაციისას დაჭრილ პანკისელს შეიძლება ბრალი საერთოდ არ წაუყენონ, - აცხადებს ადვოკატი (რეზონანსი)


- 5 -არეშიძე: ტერორიზმის საფრთხე გაიზრდება, ჩვენ მზად უნდა ვიყოთ (რეზონანსი)


- 5 -დენის ტარიფის გაზრდით კანონი უხეშად დაირღვა  - "ტარიფში მხოლოდ გაწეული ხარჯი შეიძლება აისახოს და არა მომავალში გასაწევი" (რეზონანსი)


- 6 -250-მა აფხაზმა საქართველოს მოქალაქეობა მიიღო, ათასმა კი უფასოდ იმკურნალა (რეზონანსი)


- 7 -ცხინვალში ოსებს ეუბნებიან, თითქოს მკურნალობისთვის საქართველოს მოქალაქეობის მიღებას მოსთხოვენ (რეზონანსი)


- 8 -7 დეპუტატი, რომლებიც ნარკოლიბერალიზაციის კანონს ეწინააღმდეგებიან (რეზონანსი)


- 9 -დეპოზიტების დაზღვევისთვის 5000 ლარი მიზერული თანხაა (რეზონანსი)


- 9 -ახალი თაობა


- 9 -იმამი ბექხან ფარეულიძე: იარაღითა და სახლებში შემოვარდნით ვერ შეგვაშინებენ - პანკისის ხეობაში დაძაბულობა მატულობს (ახალი თაობა)


- 10 -ემზარ კვიციანი: ვერ წარმოვიდგენდი, ბოკერიას პატრიარქის გვერდით თუ ვნახავდი - რა უნდოდა ახმედ ჩატაევს 2006 წელს კოდორში? (ახალი თაობა)


- 11 -კახა კუკავა: ჩვენ არც დონდლო პოლიციელი გვინდა და არც მკვლელი (ახალი თაობა)


- 11 -„მანდატურებზე შვიდ წელიწადში 70 მილიონი დავხარჯეთ და შედეგი გვაქვს?“ - სიმონ ჯანაშია: ეს წელი არ იყო გარღვევების წელი, თუმცა, პატარა ძვრები არის (ახალი თაობა)


- 12 -ვლადიმერ კერესელიძე: დამიბრუნეთ ჩემთვის წართმეული 490 000 ლარი - მრეწველობის ყოფილი მინისტრი სამართლიანობის აღდგენას ითხოვს (ახალი თაობა)


- 12 -დაიხევს თუ არა რუსეთი უკან 2018 წელს? - რექს ტილერსონი საქართველოსაც ახსენებს (ახალი თაობა)




რეზონანსი 
ხუხაშვილი: კვირიკაშვილი სისტემურად დასრულებულია და ეს როდის გაფორმდება, უკვე ტექნიკის საკითხია (რეზონანსი) 
ავტ.: გვანცა ღვედაშვილი

ინტერვიუ გია ხუხაშვილთან 

პოლიტოლოგი პრემიერის გარშემო აგორებულ სკანდალზე საუბრობს და ფიქრობს, რომ უახლოეს მომავალში მსგავსი ინცინდენტი მოსალოდნელი არ არის, თუმცა, მისი აზრით, გიორგი კვირიკაშვილს საზოგადოებაში საყრდენი აღარ აქვს. 

„ვფიქრობ, კვირიკაშვილი სისტემურად დასრულებულია არა მხოლოდ ამ კონკრეტული ფაქტების გამო, არამედ იმ მარტივი მიზეზიდან გამომდინარე, რომ მას დიდი აქტივი არც ერთი მიმართულებით არ ჰქონდა. ის იყო შემთხვევით ხელდასხმული ლიდერი, რომელსაც არანაირი განსაკუთრებული უნარი, არც როგორც პოლიტიკოსს და არც როგორც ეკონომისტს, არ გამოუვლენია. უბრალოდ, ვიღაცამ მოისურვა, რომ ის გამხდარიყო პრემიერი და გახდა კიდეც, ანუ არსაიდან გახდა ლიდერი. პარტიის თავმჯდომარედაც ისე დაინიშნა, რომ პარტიაში წინა დღის მისული იყო. ასე მხოლოდ საქართველოში ხდება.

ერთადერთი, რაც მის პრემიერობას ამართლებდა, ის იყო, რომ კვირიკაშვილი კეთილბუნებიანი, შემრიგებელი ადამიანი გახლდათ. ეს ერთადერთი რამ, რის გამოც მას ვაღიარებდით, როგორც ქვეყნის სახეს, რბილად რომ ვთქვათ, თავისი არასოლიდური საქციელით დაანგრია. შესაბამისად, ჩემთვის ის სისტემურად დასრულებულია და ეს როდის გაფორმდება, უკვე ტექნიკის საკითხია, რადგან მას ამ საზოგადოებაში არავითარი საყრდენი აღარ აქვს“, - აცხადებს ხუხაშვილი.

გია ხუხაშვილი ბოლო დროინდელ მოვლენებსაც აფასებს და მიიჩნევს, რომ 2018 წელი სპეცსამსახურებისთვის დიდი გამოცდა იქნება, რადგან ჩრდილოკავკასიელი რადიკალი ისლამისტები სამშობლოში დასაბრუნებლად ემზადებიან და საქართველო მათთვის საინტერესო ქვეყანაა. ანალიტიკოსის აზრით, სპეცსამსახურებმა სერიოზულ გამოწვევებს უნდა უპასუხონ ადამიანებთან ურთიერთობის კუთხითაც და პანკისში დაგროვილი ნეგატიური ემოციები გააქარწყლონ, თუმცა, რამდენად მოახერხებენ ამას, რთული სათქმელია. 

„გარდა ამისა, მეჩვენება, რომ ამ სპეცოპერაციების კასკადით ერთი დიდი ოპერაცია ტარდება და ვიღაც სპეციალურად, მეთოდურად ცდილობს, ამ არეალში მოხდეს კონფრონტაციის ეპიცენტრის ფორმირება. მე ხელისუფლებას არ ვგულისხმობ, არამედ მას უბიძგებენ რაღაცისკენ. არ გამოვრიცხავ, ამაში უცხოური სპეცსამსახურები იყვნენ ჩართულნი. ამიტომ ძალიან დიდი სიფრთხილე გვმართებს, რომ რაღაც უფრო დიდ უბედურებაში არ გადავიჩეხოთ“, - აცხადებს ხუხაშვილი. 

გია ხუხაშვილი ზვიად რატიანის საქმეზეც ამახვილებს ყურადღებას და საზოგადოებრივი მაუწყებლის გაშუქებულ ვიდეოს დადგმულს უწოდებს, თავად ტელევიზიას კი ტაქსოპარკად მოიხსენიებს, სადაც მხოლოდ მანქანების შესყიდვით არიან დაკავებულები. ანალიტიკოსის განცხადებით, გიორგი გახარიამ საქმიანობა კარგად დაიწყო, თუმცა, რატიანის საქმე მისთვის მოლიპულ გზაზე სიარულს ჰგავს. 
სპეცოპერაციისას დაჭრილ პანკისელს შეიძლება ბრალი საერთოდ არ წაუყენონ, - აცხადებს ადვოკატი (რეზონანსი) 
ავტ.: თიკო ოსმანოვა
პანკისის ხეობაში ჩატარებული სპეცოპერაციის დროს დაკავებულ 4 პირს სასამართლომ წინასწარი პატიმრობა შეუფარდა. ისინი ბრალს არ აღიარებენ. მათთვის გაუგებარია, რას ედავებიან სამართალდამცავები. რაც შეეხება დაჭრილ 19 წლის თემირლან მაჩალიკაშვილს, პროკურატურამ, შესაძლოა, მისთვის ბრალის წაყენება საერთოდ გადაიფიქროს, - აცხადებს მისი ადვოკატი.

ადვოკატი დარწმუნებულია, რომ სუს-ი სახაზინო ადვოკატის საშუალებით გეგმავდა მისთვის ბრალის წაყენებას, თუმცა მას შემდეგ, რაც მან საგამოძიებო ორგანოს ორდერი ჩააბარა და მოითხოვა, რომ მის გარეშე არავითარი საპროცესო მოქმედება არ ჩაეტარებინათ, სუს-მა ბრალის წაყენება გადაიფიქრა.

სუს-ში კი ამბობენ, რომ, კანონის მიხედვით, ადამიანს ბრალს მაშინ უყენებენ, როცა ის გონზეა. ვინაიდან მაჩალიკაშვილი მართვით სუნთქვაზეა, ამიტომ არ მოხდა მისთვის ბრალის წაყენება. დანარჩენ დაკავებულებზე სუს-ში დამატებითი კომენტარისგან თავს იკავებენ.

სტატიაში ნათქვამია, რომ არაოფიციალური ინფორმაციით, სახელმწიფო უსაფრთხოების სამსახური მაჩალიკაშვილების სახლში არასწორი ინფორმაციის საფუძველზე შევიდა. ამავე ვერსიის თანახმად, თემირლან მაჩალიკაშვილს ხელში არა ხელყუმბარა, არამედ მობილური ტელეფონი ეჭირა. გავრცელებული ინფორმაციით, ასევე, ცნობილი ხდება, რომ სპეცდანიშნულების რაზმის ერთ-ერთ თანამშრომელს ცეცხლსასროლი იარაღიდან შემთხვევით გაუვარდა.

არეშიძე: ტერორიზმის საფრთხე გაიზრდება, ჩვენ მზად უნდა ვიყოთ (რეზონანსი) 
ავტ.: თიკო ოსმანოვა

ინტერვიუ მამუკა არეშიძესთან 
მამუკა არეშიძე პანკისში ჩატარებულ სპეცოპერაციასა და „ისლამური ხალიფატის“ გააქტიურებაზე საუბრობს. მისი თქმით, სპეცსამსახურებმა, უცხოელი პარტნიორების დახმარებით, საქართველოს დიდი განსაცდელი აარიდეს თავიდან. 

ანალიტიკოსი აცხადებს, რომ სპეცოპერაციის დროს დაკავებულთაგან ერთ-ერთს ნამდვილად ჰქონდა ახმედ ჩატაევთან კავშირი, უფრო მეტიც, ის ჩატაევს თურქეთშიც ახლდა, თუმცა კონკრეტულად ვისზეა საუბარი, არეშიძე დასახელებისგან უდანაშაულობის პრეზუმფციის დაცვის მოტივით იკავებს თავს. 

პოლიტოლოგი მიიჩნევს, რომ სპეცოპერაციათა ციკლით საფრთხე არ აღმოფხვრილა, რადგან  „ისლამური ხალიფატი“ ევროპისა და კავკასიის ტერიტორიაზე ინაცვლებს. მისივე განცხადებით, ჩატაევის საქართველოში შემოსვლის მთავარი მიზანი კავკასიის იმარატის რეანიმაცია იყო და ეს ბოლოდროინდელმა მოვლენებმაც დაადასტურა. 

„ჩვენთვის მთავარი იყო, 22 ნოემბრის სპეცოპერაციის შემდეგ გაგვერკვია, რა მთავარი ამოცანა ჰქონდა ჩატაევს. მაშინ ჩემი ვარაუდი იყო, რომ აქ შეიძლება მომზადებულიყო ბაზა რეანიმირებული "კავკასიის იმარატის" მხარდასაჭერად. ახმედ უმაროვმა, დოკუ უმაროვის ძმამ, გამოაცხადა, რომ კავკასიის იმარატის რეანიმაცია მოხდებოდა. მე მგონი, ამასთან გვქონდა საქმე, რადგან ირიბად ეს დამტკიცდა კიდეც“, - აცხადებს არეშიძე. 

მამუკა არეშიძე დაჭრილ თემირლან მაჩალიკაშვილსა და სპეცოპერაციის დეტალებზეც საუბრობს. მისი თქმით, მომხდარზე ურთიერთგამომრიცხავი ცნობები ვრცელდება, რადგან ერთი მხრივ, ოჯახი ამბობს, რომ მას ეძინა და პირდაპირ მძინარეს ესროლეს, მეორე მხრივ კი, ვრცელდება ცნობა თითქოს ის ტელეფონზე ლაპარაკობდა.

დენის ტარიფის გაზრდით კანონი უხეშად დაირღვა  - "ტარიფში მხოლოდ გაწეული ხარჯი შეიძლება აისახოს და არა მომავალში გასაწევი" (რეზონანსი) 
ავტ.: ნათია ლომიძე

ინტერვიუ იურისტ დავით ებრალიძესთან 

დავით ებრალიძე სემეკის გადაწყვეტილებას დენის ტარიფის ზდასთან დაკავშირებით, კანონდარღვევად აფასებს და ფიქრობს, რომ მოსახლეობამ საკუთარი უფლებები სასამართლოს დახმარებით უნდა დაიცვას. 
„სემეკის თავმჯდომარემ განმარტა, რომ ტარიფის მატება განპირობებულია სამომავლოდ დარგში განსახორციელებელი ინვესტიციებით. ესე იგი, უკვე გაწეული ხარჯის ასახვა კი არ მოხდა ტარიფში, არამედ მომავალში გასაწევს წინასწარ უმატებენ, არადა, კანონი ამის უფლებას არ იძლევა“, - განმარტავს ებრალიძე და აქვე დასძენს: „მომავალში გასაწევ ხარჯს როდესაც ასახავ ტარიფში, ამან შეიძლება პრობლემა გამოიწვიოს. ის თანხა, რომელიც ძირითად საშუალებებს ხმარდება, ისევ ტარიფში ხვდება. ეს არა მარტო კანონითაა დაუშვებელი, არამედ ამან შეიძლება ტარიფის დუბლირება გამოიწვიოს“. 

250-მა აფხაზმა საქართველოს მოქალაქეობა მიიღო, ათასმა კი უფასოდ იმკურნალა (რეზონანსი) 
ავტ.: ეკატერინე ბასილაია

„რეზონანსის“ ცნობით, ბოლო წლების განმავლობაში მნიშვნელოვნად გაზრდილია იმ აფხაზების რაოდენობა, რომლებიც უფასოდ მკურნალობისთვის ენგურს გამოღმა ჩამოდიან. 2017 წელს სამედიცინო მომსახურებისათვის ადმინისტრაციული საზღვარი 1 800-მდე აფხაზმა გადმოკვეთა, მათგან უფასოდ მკურნალობა-ოპერაცია ჩაუტარდა 968-ს; 2016 წელს აფხაზეთიდან უფასო ბენეფიციართა რაოდენობა იყო - 1 409. ამას გარდა, 250-მდე მათგანმა საქართველოს პასპორტი აიღო ცე ჰეპატიტისა და შიდსის პროგრამაში ჩასართავად. 

როგორც "რეზონანსთან" საუბარში აფხაზეთის ავტონომიური რესპუბლიკის ჯანდაცვის მინისტრი ქეთევან ბაკარაძე ამბობს, აფხაზეთიდან ძალიან დიდი იყო ისეთი ბენეფიციარების რაოდენობა, რომლებსაც მხოლოდ პროფილაქტიკის მიზნით სურდათ ამა თუ იმ სამედიცინო კვლევის ჩატარება და ამიტომ გადაწყდა, რომ ეს მიდგომა შეცვლილიყო და მხოლოდ საჭიროების შემთხვევაში გაცემულიყო დაფინანსება. ბაკარაძის ცნობით, ბევრი მოქალაქე ჩამოდის პლასტიკური ოპერაციის გაკეთების სურვილით, რასაც, ბუნებრივია, სახელმწიფო არ აფინანსებს. 

სტატიის თანახმად, სეპარატისტული ხელისუფლება შეშფოთებას არ მალავს აფხაზების ქართულ კლინიკებში სიარულის გამო. განცხადებებით გამოდიან, რომ მოსახლეობა საქართველოში გარბის კბილის ამოსაღებადაც კი, რის აღსაკვეთადაც დე ფაქტო ხელისუფლებამ მარტში აქტიური ბრძოლა დააანონსა და გავრცელდა ინფორმაცია, რომ აფხაზებისთვის რუსეთში უფასოდ მკურნალობაზე სამედიცინო პოლისები დარიგდება. 

ქეთევან ბაკარაძის განცხადებით, გამორიცხულია, აფხაზებმა ქართულ კლინიკებზე უარი თქვან და მიუხედავად იმისა, რომ "აქტიური ბრძოლა გამოაცხადეს", სტატისტიკა არა თუ შემცირებულია, არამედ - გაზრდილი. მისი თქმით, აფხაზეთში, ასევე, პროპაგანდაა, რომ საქართველოში ჩასულ აფხაზებს ამცირებენ და საქართველოს მოქალაქეობის მიღებას კატეგორიულად სთხოვენ.

იგი აღნიშნავს იმასაც, რომ როდესაც სამკურნალოდ პირველად ჩამოდიან, მტრული განწყობა მაინც აქვთ, უმეტესად მამაკაცებს, მაგრამ მეორე-მესამე შეხვედრაზე უკვე კეთილგანწყობილები ხდებიან.

ცხინვალში ოსებს ეუბნებიან, თითქოს მკურნალობისთვის საქართველოს მოქალაქეობის მიღებას მოსთხოვენ (რეზონანსი) 

ავტ.: ეკატერინე ბასილაია

ოკუპირებული სამხრეთ ოსეთიდან თბილისში უფასოდ მკურნალობა-ოპერაციის მისაღებად ოსი ეროვნების პაციენტების რაოდენობა ისევ რამდენიმე ასეულია. 2017 წელს თბილისში სამედიცინო მომსახურების მისაღებად 417 ოსი ჩამოვიდა, უმეტესად "წითელი ჯვრის" მეშვეობით ლარსის გამშვები პუნქტიდან.

სამხრეთ ოსეთის ადმინისტრაციის ჯანდაცვის სამსახურის უფროს თამაზ ბესტაევის განცხადებით, წინა წლებთან შედარებით მომართვიანობა შემცირებულია და ოსი პაციენტების რიცხვი  კიდევ უფრო მეტი იქნებოდა, თუმცა დე ფაქტო ხელისუფლება ყველანაირად ცდილობს, პაციენტები თბილისის ნაცვლად ვლადიკავკაზში გაუშვას, თანაც ცხინვალში (ისევე, როგორც სოხუმში) აქტიური პროპაგანდაა, რომ თბილისში "ოსებს ამცირებენ" და "მკურნალობის სანაცვლოდ მოქალაქეობის მიღებას აიძულებენ".

"ახალმა დე ფაქტო პრეზიდენტი გამოვიდა განცხადებით, რომ მაქსიმალურად უნდა შეზღუდოს აქეთ პაციენტების სამკურნალოდ გადმოსვლა. რუსეთში მათ რაღაც კვოტები აქვთ გამოყოფილი, მაგრამ მეეჭვება, ბოლომდე უფასო იყოს. რუსული სახელმწიფო და მათი სამედიცინო სფერო კორუმპირებულია. იქ ექიმი ჯიბეში ფულს ყოველთვის იდებს, არავის არ აინტერესებს, ვინ რა გადარიცხა. ასეა თუ ისეა, მათ ექიმთან ფულის გადახდა მაინც უწევთ, თან იქ პირობებიც არ აქვთ, მომსახურებაც ისეთი დონისა არ არის, როგორიც ჩვენთან და ამიტომაც ურჩევნიათ თბილისში" - ამბობს ბესტაევი.

7 დეპუტატი, რომლებიც ნარკოლიბერალიზაციის კანონს ეწინააღმდეგებიან (რეზონანსი) 
ავტ.: ნინო ქეთელაური

ნარკოტიკული საშუალებების ლიბერალიზაციის შესახებ კანონპროექტის მოწინააღმდეგე 7 დეპუტატი (დიმიტრი ხუნდაძე, კობა ნარჩემაშვილი, კობა ნაკაიძე, ლევან ბეჟანიძე, დიმიტრი მხეიძე, მირიან წიკლაური და ილია ნაკაშიძე) საკითხის უმრავლესობის ფორმატში განხილვას ითხოვს. ამის შესახებ საპარლამენტო უმრავლესობის წევრი დიმიტრი ხუნდაძე აცხადებს.

მისი თქმით, კომიტეტის წევრების ნაწილი კანონპროექტის აღნიშნული ფორმით მიღების წინააღმდეგია, რადგან სამომავლოდ ნარკომომხმარებელთა რიცხვის გაზრდის რისკს ხედავენ.

მომხმარებელთა რიცხვის გაზრდის რისკს ვერ ხედავენ ნარკოპოლიტიკის ლიბერალიზაციის მომხრეები. როგორც ისინი აცხადებენ, არც ერთ ქვეყანაში ნარკოტიკების დეკრიმინალიზაციას მსგავსი შედეგი არ მოუტანია და ამ მხრივ არც საქართველო იქნება გამონაკლისი.
დეპოზიტების დაზღვევისთვის 5000 ლარი მიზერული თანხაა (რეზონანსი) 

ავტ.: მარი ჩიტაია 

სტატიის თანახმად, დეპოზიტების დაზღვევის სისტემის შემოღება ის იშვიათი საკითხია, რომელსაც ყველა დადებითად აფასებს. ახალი მექანიზმის შემოღებას მნიშვნელოვნად წინ გადადგმულ ნაბიჯად მიიჩნევენ, თუმცა, ექსპერტების კრიტიკა დასაზღვევი თანხის მოცულობას უკავშირდება. მათი განცხადებით, 5000 ლარი მიზერული ოდენობაა, რომლის დაზღვევას არ ექნება ეფექტი და ბაზარზე არსებული რისკის დასაძლევადაც არ იკმარებს.

ახალი თაობა 
იმამი ბექხან ფარეულიძე: იარაღითა და სახლებში შემოვარდნით ვერ შეგვაშინებენ - პანკისის ხეობაში დაძაბულობა მატულობს (ახალი თაობა)

ავტ.: შორენა მარსაგიშვილი 

გამოცემა წერს, რომ პანკისში ვითარება უკიდურესად დაძაბულია და ადგილობრივები განსაკუთრებით თემირლან მაჩალიკაშვილის დაჭრით არიან აღშფოთებულნი. გუშინ გავრცელდა ინფორმაცია მაჩალიკაშვილის ნათესავების ჩეჩნეთიდან ჩამოსვლის შესახებ. 

პარალელურად, ცნობილი გახდა, რომ თელავში სპეცდანიშნულების რაზმი შეიყვანეს, რომელიც სამხედრო ბაზაზე დაბინავდა. 
სახალხო კრების ყოფილი წევრი ლაშა ამირეჯიბი ვარაუდობს, რომ სპეცდანიშნულების რაზმის შეყვანა მაჩალიკაშვილის ნათესავების ჩამოსვლას უკავშირდება. 

26 დეკემბერს ჩატარებულ სპეცოპერაციასთან დაკავშირებით პოზიცია დააფიქსირა პანკისის სალაფიტური თემის იმამმა ბექხან ფარეულიძემ. მან ხაზი გასუვა, რომ იარაღითა და სახლებში შევარდნით მოქალაქეებს ვერავინ შეაშინებს და ისინი უკანონობასა და უსამართლობას ყველანაირი ხერხით დაუპირისპირდებიან. ფარეულიძის თქმით, თუკი ვინმე დამნაშავე იყო, მათ ასაყვანად ამხელა სპეცოპერაციის ჩატარებისა და იარაღით სახლში შევარდნის აუცილებლობა არ არსებობდა. – „გეთქვათ ჩვენთვის, ჩვენ თვითონვე ჩამოგიყვანდით მაგათ, ჩაგაბარებდით“, - აცხადებს იმამი. 

სტატიაში ნათქვამია, რომ პანკისში თემირლან მაჩალიკაშვილის დაჭრის ფაქტის გამოძიებას ელოდებიან, თუმცა, ობიექტურობის იმედი ნაკლებად აქვთ. ადგილობრივები უკმაყოფილებას გამოთქვამენ იმის გამოც, რომ ხელისუფლება პანკისელებს მეორეხარისხოვან და არასრულფასოვან მოქალაქეებად თვლის და მომხდარის შემდეგ ხეობაში გამგებელი, გუბერნატორი, დეპუტატი ან რომელიმე სხვა მაღალჩინოსანი არ გამოჩენილა. 

 ემზარ კვიციანი: ვერ წარმოვიდგენდი, ბოკერიას პატრიარქის გვერდით თუ ვნახავდი - რა უნდოდა ახმედ ჩატაევს 2006 წელს კოდორში? (ახალი თაობა) 
ავტ.: შორენა მარსაგიშვილი 

ინტერვიუ ემზარ კვიციანთან 

ემზარ კვიციანი „ახალ თაობასთან“ ინტერვიუში ყოფილი ხელისუფლების წარმომადგენლებისა და ახმედ ჩატაევის კავშირებზე საუბრობს და აცხადებს, რომ ჩატაევი 2006 წელს კოდორში „ნაციონალურმა მოძრაობამ“ მისთვის მახის დასაგებად, სხვა ჩეჩნებთან ერთად შეიყვანა. 
კვიციანი წუხილს გამოთქვამს იმის გამო, რომ საქართველოს საქმეებში სხვადასხვა ქვეყნის მათ შორის, ამერიკის სპეცსამსახურები უხეშად ერევიან. მისი მტკიცებით, სწორედ უცხოური სპეცსამსახურების წარმომადგენლები მფარველობენ „ნაციონალური მოძრაობის“ წევრებს და ამიტომ ახერხებს ყოფილი ხელისუფლება კვლავ აქტიურობას. 

საპარლამენტო უმცირესობის წარმომადგენლის მტკიცებით, სპეცსამსახურების აგენტები ეკლესიაშიც მრავლად არიან და ეს გიგა ბოკერიას საპატრიარქოში, ტრაპეზზე მიწვევითაც გამოჩნდა. ემზარ კვიციანი ბოკერიას პატრიარქის გვერდით ყოფნას მორწმუნეებისთვის ზურგში ლახვრის ჩაცემად აფასებს. 

კახა კუკავა: ჩვენ არც დონდლო პოლიციელი გვინდა და არც მკვლელი (ახალი თაობა) 

ავტ.: ნონა ცაბაძე 

ინტერვიუ კახა კუკავასთან 

კახა კუკავა აცხადებს, რომ ვანო მერაბიშვილის დროს პოლიცია ჩადიოდა დანაშაულს, რადგან მას ზედმეტი უფლებამოსილება ჰქონდა, ახლა კი სამართალდამცველები ძალაუფლებას ბოროტად იმიტომ იყენებენ, რომ პროფესიონალიზმი არ გააჩნიათ. კუკავას განცხადებით, შინაგან საქმეთა სამინისტროდან გამოცდილი კადრები გაუშვეს და „ქართული ოცნების“ პარტაქტივი და არაპროფესიონალი ადამიანები დაასაქმეს, რაც ქვეყანაში მიმდინარე მოვლენებსაც ეტყობა. 
პოლიტიკოსი ზვიად რატიანის საქმესაც ეხმაურება და სამარცხვინოს უწოდებს იმ ფაქტს, რომ მოქალაქეს სამართალდამცველებმა შეურაცხყოფა მიაყენეს, შემდეგ კი უწყებამ მისი გინების კადრები გამოაქვეყნა. 

კახა კუკავა სკოლებში პოლიციური რეჟიმის დამყარების აუცილებლობაზეც საუბრობს. მისი თქმით, სასწავლო დაწესებულებები კრიმინალის ბუდეა და ამ პრობლემას ქართულის ან რომელიმე სხვა საგნის პედაგოგები ვერ მოაგვარებენ. 

„მანდატურებზე შვიდ წელიწადში 70 მილიონი დავხარჯეთ და შედეგი გვაქვს?“ - სიმონ ჯანაშია: ეს წელი არ იყო გარღვევების წელი, თუმცა, პატარა ძვრები არის (ახალი თაობა) 

ავტ.: ნათია ხურცილავა 

ინტერვიუ სიმონ ჯანაშიასთან 

სიმონ ჯანაშია საგანმანათლებლო სისტემაში არსებულ მიღწევებსა და გამოწვევებზე საუბრობს. მისი თქმით, პოზიტიურ ძვრად უნდა ჩაითვალოს ის, რომ სისტემის დეცენტრალიზაცია და მასწავლებელთა ტრენინგების პროგრამები დაიწყო. 
ჯანაშიას განცხადებით, საგანმანათლებლო დაწესებულებებში პრობლემა იმდენი მიმართულებითაა, რომ რომელიმე ერთზე საუბარი რთულია, რადგან ხარისხიანი განათლების, პროფესიონალი კადრებისა და  ფინანსური რესურსების ნაკლებობა ერთნაირად აყენებს ზიანს სკოლასა და უნივერსიტეტს და კომპლექსურად უნდა განიხილებოდეს.

ანალიტიკოსი  მანდატურის ინსტიტუტზეც ამახვილებს ყურდღებას. მისი თქმით, 7 წლის განმავლობაში 70 მილიონი დაიხარჯა, თუმცა, უსაფრთხო სკოლა ვერ მივიღეთ, რადგან ღირებულებები მოსწავლეს არა მანდატურმა, არამედ მასწავლებელმა უნდა ჩამოუყალიბოს. 
ვლადიმერ კერესელიძე: დამიბრუნეთ ჩემთვის წართმეული 490 000 ლარი - მრეწველობის ყოფილი მინისტრი სამართლიანობის აღდგენას ითხოვს (ახალი თაობა) 

ავტ.: გულიკო ბალაძე 

ინტერვიუ ყოფილ მინისტრ ვლადიმერ კერესელიძესთან 

საქართველოს მრეწველობის მინისტრი 1993-2000 წლებში ვლადიმერ კერესელიძე აცხადებს, რომ 2004 უკანონოდ დააპატიმრეს და პროკურატურის მიერ მითითებულ ანგარიშზე 490 000 ლარი იძულებით გადაარიცხინეს. ვლადიმერ კერესელიძე მომხდარის გამო საქმის გადასინჯვასა და სამართლიანობის აღდგენას ითხოვს, რაზეც პროკურატურაში განაცხადი 2016 წელს შეიტანა, თუმცა, გამოძიება ჭიანურდება. 

კერესელიძე ამბობს, რომ დახმარების თხოვნით მთავრობას, პრეზიდენტსა და პარლამენტის თავმჯდომარეს მიმართა, თუმცა, პასუხად მიიღო, რომ ხელისუფლება პროკურატურის საქმიანობაში არ ერევა. – „პარლამენტის თავმჯდომარე აცხადებს, რომ მათ ააშენეს სამართლიანი სახელმწიფო. ირაკლი კობახიძეს ვეკითხები: ჩემს შემთხვევაში სად არის სამართლიანობა?“
დაიხევს თუ არა რუსეთი უკან 2018 წელს? - რექს ტილერსონი საქართველოსაც ახსენებს (ახალი თაობა) 

ავტ.: მარიამ მჭედლიშვილი 

სტატიაში რუსეთ-ამერიკის ურთიერთობაა განხილული და მოყვანილია ამონარიდები რექს ტილერსონის ინტერვიუდან, სადაც ის საუბრობს რუსეთის მხრიდან დასავლეთის ქვეყნების სუვერენიტეტის დარღვევასა და საარჩევნო პროცესებში ჩარევაზე. ამერიკის სახელმწიფო მდივანი აქვე ხაზს უსვამს, რომ რუსეთის რეჟიმი ბოლო ათი წლის განმავლობაში უკრაინასა და საქართველოში შეიჭრა, ამ პირობებში კი ამერიკისა და რუსეთის ურთიერთობის დასტაბილურება ვერ ხერხდება. ამის მიუხედავად, რექს ტილერსონი მიიჩნევს, რომ რუსეთთან თანამშრომლობა  ორივე ქვეყნისთვის მნიშვნელოვან თემებზე აუცილებელია. 

„ახალი თაობა“ წერს, რომ სანქციების დაწესების მიუხედავად, რუსეთი უკან არ იხევს და უახლოეს მომავალში პოლიტიკის შეცვლაზე საუბარი არ იქნება, რადგან ვლადიმერ პუტინი 2018 წლის არჩევნებისთვისაც უპირობო ლიდერად სახელდება. 

ჟურნალისტი წერს, რომ აშშ-სა და რუსეთს შორის დაპირისპირება კიდევ დიდხანს გაგრძელდება, პუტინის რეჟიმს კი საზოგადოება მხოლოდ მძლავრი და ხანგრძლივი ეკონომიკური კრიზისის შემდეგ გააპროტესტებს. 

